
Parter cun umans che han pauc 
 
 
L'acziun da «2 x Nadal» ha lieu quest onn per la 28avla giada. Ella sustegna persunas 
pertutgadas da la povradad en Svizra ed a l'exteriur. Las donaziuns da mangiativas 
bain conservablas e da products d'igiena per il corp vegnan repartidas a persunas 
pertutgadas en Svizra. A l'exteriur vegnan sustegnids cun ils daners collectads 
projects da l'agid d'enviern. 
 
Ils 24 da december èsi puspè uschè lunsch: enfin ils 18 da schaner 2025 prenda la Posta 
svizra encunter gratuitamain pachets cun mangiativas bain conservablas e products d'igiena 
per il corp per l'acziun da «2 x Nadal». Pachets da donaziun gia preparads pudais Vus 
cumprar en singulas filialas dal Coop, sin coop.ch u en la butia da premias da la Supercard. 
L'acziun «2 x Nadal» vegn purtada communablamain da la SRG SSR, da la Posta svizra, da 
Coop e da la Crusch Cotschna svizra. 
 
En Svizra vivan 702 000 umans en povradad. Ina persuna singula pertutgada da la povradad 
sto pudair viver cun pli pauc che 2300 francs il mais. Ad ina famiglia cun dus geniturs e dus 
uffants stattan a disposiziun 4000 francs. Ils products per ils basegns fundamentals vegnan 
repartids en l'entir pajais da la Crusch Cotschna svizra.  
 
Mintgina e mintgin po gidar e pachetar sezza u sez in pachet. Fitg tschertgads èn ris, 
conservas en stgatlas u magiels, müeslis, confitura e crema da tschigulatta per l’ensolver, 
nutriment da pops, café, mangiativas setgentadas sco schuppas, spezarias, tirc, lentiglias, 
semulina, Ebly, Stocki e tomatas setgas, sco era farina e pastas. Las victualias duessan 
esser conservablas anc almain sis mais. Ultra da quai èn adattads artitgels d’igiena da palpiri 
e vatta, per exempel bindas igienicas e tampuns, zuffens da vatta, fazielets u artitgels 
d’igiena per pops sco pezs, ieli da tgira e fazielets umids. 
 
In segn da solidaritad 
 
Cura ch’ils daners èn stgars, daventa il pli necessari tuttenina nunpajabel. Grazia a las 
donaziuns en il rom da l'acziun «2 x Nadal» vegn distgargià punctualmain il budget da 
famiglia da persunas pertutgadas da la povradad en Svizra. Dals daners che las persunas 
pertutgadas na ston betg impunder per cumprar la rauba necessaria dal mintgadi, pon ellas 

sa prestar insatge auter che fiss uschiglio nunpajabel. La rauba regalada è er in segn da 
solidaritad.  
 
Cun ils daners collectads vegnan realisads en ils quatter pajais da l'Armenia, da la Bosnia ed 
Erzegovina, dal Kirghistan e da la Moldavia projects da l'agid d'enviern. Ils mais d'enviern èn 
ina sfida extraordinaria per persunas dischavantagiadas, en spezial per persunas pli veglias, 
persunas cun impediments, persunas che educheschan sulettas u famiglias cun trais e dapli 
uffants. Durant ils mais fraids sustegnan las societads naziunalas da la Crusch Cotschna e 
da la Mesaglina Cotschna ils umans en miserias cun tschaveras chaudas, pachets cun 
mangiativas u daners.  
 
L'onn passà èn la populaziun svizra e bleras interpresas stadas solidaricas cun umans cun 
meds finanzials stgars. En total han ins pudì gidar uschia passa 50 000 persunas en Svizra 
ed a l'exteriur.  
 
Dapli infurmaziuns: 
Gidar, la resposta è gea – 2 x Nadal 
 
Contact: 
Ania Biasio, Communicaziun CCS, +41 58 400 44 21, ania.biasio@redcross.ch 
 
 
 


